
ANEXO II 
Bases reguladoras para a concesión de subvencións para promover a sociedade 

da información no comercio retallista galego (procedemento IN214A).

Artigo 1. Obxecto e réxime da subvención.

1. A subvención regulada por estas bases ten por obxecto promover a sociedade da in-
formación no sector do comercio retallista galego, mediante a adquisición de ordenadores, 
software de xestión e outros equipamentos por parte dos comerciantes retallistas galegos 
para o ano 2011.

2. De acordo co establecido na Lei 9/2007, do 13 de xuño, de subvencións de Galicia, a 
concesión destas subvencións tramítase na modalidade de concorrencia non competitiva, de 
modo que as solicitudes de subvención serán atendidas respectando a súa orde de entrada e 

sen comparación con outras solicitudes, ata o esgotamento do crédito dispoñible. A elección 
deste procedemento de concesión de subvencións vén xustificado polo feito de que os requi-
sitos que se teñen que cumprir para a concesión da subvención están fixados de forma clara 
e regulada nesta orde, de tal maneira que non é axeitado para a finalidade e para o obxecto 
da subvención establecer criterios de gradación entre os posibles beneficiarios.

Así mesmo, prevese a participación de entidades colaboradoras na xestión das subven-
cións, que terán como función a promoción da sociedade da información actuando como 
canle entre os/as beneficiarios/as das accións subvencionables e a consellería nos termos 
establecidos nesta orde.

3. O procedemento de concesión destas subvencións quedará suxeito ao Regulamento 
comunitario 1998/2006 da Comisión, do 15 de decembro de 2006, relativo á aplicación dos 
artigos 87 e 88 do Tratado ás subvencións de minimis (DOUE L 379, do 28.12.2006). Así 
mesmo, pola orixe das partidas orzamentarias, tamén quedará suxeito aos regulamen-
tos (CE) 1080/2006 (DOUE do 31.7.2006), 1083/2006 (DOUE do 31.7.2006) e 1828/2006 
(DOUE do 15.2.2007), relativos ao Fondo Europeo de Desenvolvemento Rexional (Feder), 
e a Orde EHA 524/2008, do 26 de febreiro, relativa aos gastos subvencionables polo Feder 
e Fondo de Cohesión.

4. Estas bases reguladoras prevén o uso e a aplicación de medios telemáticos nos 
procedementos de concesión e xustificación das subvencións, con indicación dos trámi-
tes para cumprir por esta vía e os medios electrónicos e sistemas de comunicación para 
utilizar, de conformidade co artigo 14.2.º da Lei 9/2007, do 13 de xuño, de subvencións de 
Galicia.

Artigo 2. Persoas beneficiarias. 

1. Poderán solicitar e beneficiarse das subvencións para as actuacións subvencio-
nables recollidas no artigo 4 das bases desta convocatoria, sen prexuízo de reunir os 
demais requisitos establecidos nesta orde, os/as comerciantes que realicen a súa acti-
vidade única e exclusivamente como comerciantes retallistas, xa sexan persoas físicas 
ou xurídicas, e as comunidades de bens ou calquera outro tipo de unidade económica 
ou patrimonio separado sen personalidade xurídica, legalmente constituídas, que teñan 
domicilio e alta fiscal no IAE para a súa actividade económica en Galicia e que cumpran 
cos seguintes requisitos:

1.º Estar incluídos dentro das agrupacións ou epígrafes correspondentes á clasificación 
do imposto de actividades económicas relacionadas no anexo IV desta orde, e non estar 

dados de alta noutras epígrafes distintas ás recollidas no citado anexo. A data de alta de-
berá ser anterior á data de publicación desta convocatoria no Diario Oficial de Galicia.

Este requisito acreditarase coa presentación diante da entidade colaboradora da cer-
tificación expedida pola Axencia Tributaria en que se indiquen a data e as epígrafes do 
imposto de actividades económicas en que figure dado de alta o solicitante.

2.º Non estar incurso/a en ningunha das prohibicións para obter a condición de 
beneficiario/a recollidas nos puntos 2.º e 3.º do artigo 10 da Lei 9/2007, do 13 de xuño, de 
subvencións de Galicia.

Este requisito acreditarase mediante a presentación diante da entidade colaboradora 
dunha declaración escrita do/a solicitante, e poderá a Administración realizar en calquera 
momento as comprobacións que considere oportunas para verificar a veracidade de tal 
declaración.

Non obstante, os/as solicitantes e beneficiarios/as quedan exentos/as de achegar os 
xustificantes do cumprimento das obrigas tributarias e fronte á Seguridade Social, e de non 
ter pendente de pagamento ningunha outra débeda coa Administración pública da comu-
nidade autónoma ou ser debedor/a por resolución de procedencia de reintegro, de acordo 
co previsto no artigo 49.un.l) da Lei 14/2010, do 27 de decembro, de orzamentos xerais da 
Comunidade Autónoma de Galicia para o ano 2011.

3.º Destinar os investimentos e desenvolver a súa actividade en establecementos co-
merciais situados na Comunidade Autónoma de Galicia, que deberán ter o domicilio social 
nesta comunidade.

No caso do comercio ambulante, requírese que a actividade se desenvolva no territorio 
galego.

4.º Os/as comerciantes ambulantes deberán estar inscritos/as no rexistro de comer-
ciantes ambulantes ou ter solicitada a inscrición con anterioridade á data de finalización do 
prazo de presentación de solicitudes.

5.º Non superar os dez traballadores.

Este requisito acreditarase mediante a presentación diante da entidade colaboradora 
do TC2 do mes anterior á presentación de solicitudes, ou certificación correspondente da 
Seguridade Social.

6.º Que, de ser o caso, os seus locais comerciais non superen os 150 m2 de superficie 
comercial destinada á exposición e venda ao público. Esta limitación non será de aplica-
ción para as actividades encadradas nas epígrafes 653.1.º e 663.

Este aspecto acreditarase cunha declaración escrita do/a solicitante, e poderá a Ad-
ministración realizar con posterioridade as comprobacións que considere oportunas para 
verificar a veracidade de tal declaración.

2. Os/as beneficiarios/as de ordes de convocatoria desta consellería para equipamentos 
similares dos exercicios 2006 a 2010 non poderán ser novamente beneficiarios/as para os 
mesmos conceptos xa subvencionados, a menos que se trate de investimentos destinados 
a un establecemento comercial de nova apertura.

Este aspecto acreditarase cunha declaración escrita do/a solicitante, e poderá a Ad-
ministración realizar con posterioridade as comprobacións que considere oportunas para 
verificar a veracidade de tal declaración.

3. Así mesmo, para seren beneficiarios/as deberán presentar diante da entidade cola-
boradora a documentación acreditativa da identidade do/a solicitante e, de ser caso, da 
persoa que asina a solicitude na súa representación.

4. A documentación para presentar diante da entidade colaboradora incluirá unha decla-
ración expresa sobre a concesión doutras subvencións ou axudas para a mesma finalidade 
procedentes da mesma ou doutras administracións, ou de entes públicos ou privados, na-
cionais ou internacionais. Así mesmo, incluirase declaración de subvencións en réxime de 
minimis segundo o anexo V desta orde, tendo en conta o límite cuantitativo máximo para 
este réxime de axudas, establecido en 200.000 € para o conxunto do exercicio fiscal actual 
e os dous exercicios anteriores.

5. As agrupacións de persoas físicas ou xurídicas, públicas ou privadas sen personali-
dade xurídica, comunidades de bens ou calquera outro tipo de unidade económica ou pa-
trimonio separado sen personalidade xurídica, presentarán o código de identificación fiscal, 
así como a escritura de constitución.

Deberán constar expresamente, na solicitude e na resolución de concesión, os compro-
misos de execución asumidos por cada membro da agrupación e o importe de subvención 
que se aplicará por cada un, que terán igualmente a consideración de beneficiarios. Debe-
rá nomearse un representante único da agrupación, con poderes suficientes para cumprir 
as obrigas que corresponden á agrupación. Non poderá disolverse ata que transcorra o 
prazo de prescrición previsto nos artigos 35 e 63 da Lei de subvencións de Galicia.

6. En todo caso, deberá tramitarse a solicitude exclusivamente a través de calquera das 
entidades colaboradoras que sexan seleccionadas pola Consellería de Economía e Indus-
tria no procedemento público e aberto regulado por esta orde de convocatoria.

Artigo 3. Financiamento e concorrencia.

1. A Consellería de Economía e Industria destinará para o financiamento deste réxime 
de subvencións os créditos globais correspondentes á aplicación orzamentaria dos orza-
mentos da comunidade autónoma para 2011, que se menciona a continuación:

Aplicación orzamentaria: 08.03.751A.770.1 «modernización e fomento da calidade no 
comercio retallista», exercicio 2011: 438.396,94 € (cód. proxecto 2010 406). Esta convoca-
toria está financiada nun 70%, polo Fondo Europeo de Desenvolvemento Rexional (Feder) 
e no 30% restante polo FCI. As actuacións previstas están comprendidas no Programa 
operativo Feder Galicia 2007-2013, dentro do eixe 2, tema prioritario 08, actuación 08. 

Estas cantidades poderán incrementarse en función das solicitudes presentadas e de 
acordo coas dispoñibilidades de crédito, e publicarase no DOG o aludido incremento na 
súa contía, sempre que os fondos para este incremento procedan de: 

a) Unha xeración, ampliación ou incorporación de crédito. 

b) A existencia de remanentes doutras convocatorias financiadas con cargo ao mesmo 
crédito ou a créditos incluídos no mesmo programa ou en programas do mesmo servizo.

Artigo 4. Actuacións subvencionables.

1. Para os efectos desta orde, entenderase como investimento subvencionable os cus-
tos en que incorra cada beneficiario/a como consecuencia da subministración por parte 
dalgunha das entidades colaboradoras dos equipamentos definidos no número 4 deste 
artigo, co límite máximo establecido para cada modalidade, sempre que a adquisición e 
posterior mantemento da propiedade se realice cumprindo todos os requisitos e trámites 
aquí establecidos.

2. As entidades colaboradoras están obrigadas a ofertar os bens subvencionables nas 
condicións técnicas e atendendo aos importes máximos establecidos nesta orde.

3. Cada unha das subvencións acadará o 70% do importe do investimento subvencio-
nable, co límite máximo e nas condicións establecidas para cada modalidade na presente 
orde de convocatoria. Non se considerará subvencionable o IVE correspondente, que de-

berá ser aboado na súa totalidade polo/a beneficiario/a, polo que a porcentaxe de subven-
ción enténdese aplicable sobre a base impoñible.

Os/as solicitantes poderán optar a unha ou varias das 5 modalidades de subvencións 
que se recollen nesta orde, coas exclusións e condicións establecidas para cada unha no 
número 4 deste precepto, sen que poidan en ningún caso superar polo conxunto de sub-
vencións a que concorran o límite máximo de investimento subvencionable de 2.142,8 € 
(IVE excluído), o que equivale a un límite máximo de subvención de 1.500 euros por 
beneficiario/a.

En todo caso, os gastos subvencionables deberán estar realizados e efectivamente 
pagados con posterioridade á avaliación previa positiva da subvención por parte da con-
sellería.

4. Os conceptos subvencionables, segundo modalidades de subvención, son os seguin-
tes:

1.º Modalidade A. Adquisición dun ordenador portátil ou de escritorio, segundo as se-
guintes opcións, das cales unicamente se poderá financiar unha por beneficiario/a.

A) Opción 1: ordenador portátil cun importe máximo custo equipamento de 400,00 €, 
IVE excluído.

Os requisitos e especificacións técnicas que con carácter de mínimos deberá reunir o 
equipamento subvencionable son os seguintes:

– Ordenador Netbook.

– Pantalla 10’’ a 11,6’’ preferentemente antirreflectante.

– Procesador compatible ×86 con prestacións como mínimo equivalentes ou superiores 
a un Intel Atom n27 a 1,6 XHz.

– Memoria RAM 1 XB ampliable a 2 XB, ou 2 Xb se carece de rañura de ampliación.

– Disco duro 160 XB ou SSD de 64 Xb.

– Wifi clase N compatible con clase G.

– Lector tarxetas SD.

– Autonomía mínima de 4 h garantidas (segundo probas benchmark habituais no mer-
cado).

– Sistema operativo preinstalado con licenza incluída.

Nesta primeira opción, a contía da subvención non superará o 70% do custo total do 
equipamento, IVE excluído, o que supón un máximo de subvención de 280,00 €.

B) Opción 2: ordenador portátil cun importe máximo de custo do equipamento de 
650,00 €, IVE excluído.

Os requisitos e especificacións técnicas que con carácter de mínimos deberá reunir o 
equipamento subvencionable son os seguintes:

– Ordenador portátil.

– Pantalla entre 12’’ e 16’’.

– Procesador compatible ×86 ou Mac con prestacións equivalentes ou superiores a un 
Intel Core 2 Duo serie 6000 ou superior.

– Memoria RAM 4 XB, ou 2 XB máis rañura libre para ampliación.

– Disco duro 250 XB ou disco SSD de 64 X.

– Wifi clase N compatible con clase G.

– Lector tarxetas SD.

– Gravadora DVD.

– Autonomía mínima de 4 h garantidas (segundo probas benchmark habituais no mer-
cado).

– Sistema operativo preinstalado con licenza incluída.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 455,00 €.

C) Opción 3: ordenador de escritorio cun importe máximo de custo do equipamento de 
750,00 €, IVE excluído.

Para esta opción poderase optar por unha das dúas versións seguintes, segundo os 
requisitos e especificacións técnicas que con carácter de mínimos deberá reunir o equipa-
mento subvencionable:

a) Ordenador de escritorio.

– Caixa semitorre.

– Procesador compatible ×86 ou Mac con prestacións como mínimo equivalentes ou 
superiores a un Intel Dual Core Serie E4000 a 3 Xhz.

– Memoria Ram 4 Xb máis rañura de ampliación.

– Disco duro 500 XB.

– Lector de tarxetas SD.

– Gravadora DVD multiformato.

– Monitor de 19 polgadas ou superior.

– Teclado e rato opcionalmente sen fíos.

– Sistema operativo preinstalado con licenza incluída.

b) Ordenador de escritorio categoría net top ou todo-nun.

–  Procesador compatible ×86 con prestacións equivalentes ou superiores a un Intel 
Atom N270 a 1,6 XHz.

– Memoria Ram 1 Xb ampliable ou 2 Xb se carece de rañura de ampliación.

– Disco duro de 160 XB ou SSD de 64 XB.

– Wifi clase N compatible con clase G.

– Lector tarxetas SD.

– Pantalla mínimo 19’’ ou táctil de 18’’.

– Teclado e rato opcionalmente sen fíos.

– Sistema operativo preinstalado con licenza incluída.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 525,00 €.

2.º Modalidade B: paquete software de xestión. 

Nesta modalidade de subvención, ofértanse dúas opcións, e os solicitantes poderán 
acollerse a unha ou a ambas, segundo o detalle seguinte:

A) Opción 1:

Módulo de xestión comercial e/ou almacén máis control económico. O importe máximo 
do custo do equipamento será de 1.000,00 €, IVE excluído. 

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 700,00 €.

B) Opción 2:

Complementaria da opción 1, recolle o soporte técnico, a implantación in situ e a forma-
ción por importe máximo de 400,00 €, IVE excluído.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 280,00 €.

3.º Modalidade C: páxina web comercial. 

O importe máximo do custo do equipamento será de 1.000,00 €, IVE excluído. Os ele-
mentos mínimos da páxina son:

– Portada ou páxina de inicio.

– Formulario de contacto.

– Sistema de catálogo en liña ou páxinas de produtos ou servizos facilmente actuali-
zables desde o xestor, incluíndo o servizo de maquetación das 2 primeiras páxinas como 
mínimo.

– Formación para actualización das páxinas polo xestor.

– Como mínimo un complemento preinstalado tipo blog, foro, xestor de noticias, xestor 
de enquisas ou similar.

– Epígrafe de situación cos datos de contacto da empresa.

– Rexistro nome de dominio.

– Outras características: a tecnoloxía da páxina debe ser facilmente accesible e indexa-
ble polos motores de busca.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 700,00 €.

4.º Modalidade D: periféricos e outros compoñentes.

Nesta opción poderase optar por unha ou varias modalidades:

A) Lector de código de barras. 

O importe máximo do custo do equipamento será de 200,00 €, IVE excluído.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 140,00 €.

B) Caixón portamoedas. 

O importe máximo do custo do equipamento será de 60,00 €, IVE excluído.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 42,00 €.

C) Impresora tíckets. O importe máximo do custo do equipamento será de 230,00 €, IVE 
excluído.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 161,00 €.

5.º Modalidade E: paquete TPV integrado.

A opción por esta modalidade é excluinte coas modalidades A, B, C e D.

O importe máximo do custo do equipamento será de 2.142,8 €, IVE excluído.

Os requisitos mínimos do equipamento, que poderá ser modular ou compacto, son:

– CPU.

– Monitor 15’’ a 19’’, preferentemente táctil.

– Impresora térmica tíckets.

– Caixón portamoedas.

– Lector de código de barras.

– Teclado e rato (excepto versións táctiles).

– Software tpv preinstalado e licenza.

– Sistema operativo preinstalado e licenza.

Nesta opción, a contía da subvención non superará o 70% do custo total do equipamen-
to, IVE excluído, o que supón un máximo de subvención de 1.500,00 €.

Artigo 5. Forma e prazo de presentación das solicitudes de subvencións. 

1. O prazo de presentación das solicitudes de axudas quedará aberto a partir do día 
seguinte ao da publicación no DOG da relación íntegra de entidades colaboradoras, nos 
termos que se recollen no anexo I desta orde, e permanecerá aberto ata o 10 de novembro 
de 2011, ou ata que se esgote o crédito orzamentario se se produce este esgotamento en 
data anterior.

2. Para seren beneficiarios/as deberase tramitar a solicitude de axuda exclusivamente a 
través de calquera das entidades colaboradoras que sexan seleccionadas para este réxi-
me de subvencións, de acordo co procedemento previsto no anexo I desta orde.

3. As colaboradoras presentarán para cada solicitante unha solicitude de subvención 
ante a consellería. Necesariamente a execución do investimento subvencionable deberá 

realizarse unha vez obtida a correspondente avaliación previa positiva, e non se aceptarán 
investimentos realizados con anterioridade.

No caso de que o solicitante optase por solicitar modalidades de axudas en entidades 
colaboradoras diferentes, cada solicitude constituirá un expediente de subvención dife-
renciado, cada un coa data de presentación que corresponda, para o que o/a solicitante 
deberá achegar novamente a documentación correspondente ou ben autorizar a consulta 
dos datos segundo o establecido no artigo 2 do Decreto 255/2008.

A Consellería de Economía e Industria proporcionará ás entidades colaboradoras unha 
plataforma telemática para a tramitación de expedientes de subvencións.

4. As entidades colaboradoras comprobarán a idoneidade da documentación dos/as 
solicitantes para seren beneficiarios/as, para o que obterán do/a solicitante o seguinte:

1.º Autorización para a consulta dos datos de identidade no Sistema de Verificación de 
Datos de Identidade do Ministerio de Administracións Públicas, de acordo co previsto no 
artigo 2 do Decreto 255/2008, do 23 de outubro, ou, de ser o caso, copia do DNI ou NIF, en 
vigor, en que deberá constar o enderezo dentro da Comunidade Autónoma de Galicia ou, 
no segundo caso, certificado de domicilio fiscal.

2.º De ser o caso, copia do documento ou poder de representación con que actúe o/a 
comprador/a.

3.º Copia de documento TC2 de pagamento mensual á Seguridade Social do mes ante-
rior á solicitude, ou certificación correspondente da Seguridade Social.

4.º Certificación das epígrafes do IAE e da localidade da Comunidade Autónoma de Gali-
cia en que se encontra dado de alta censual ou, de ser o caso, certificado de domicilio fiscal.

5.º No caso dos comerciantes ambulantes, certificación da inscrición no rexistro de co-
merciantes ambulantes ou da solicitude de inscrición con data anterior á data de finaliza-
ción do prazo de presentación de solicitudes.

6.º Declaracións relativas á solicitude ou percepción doutras subvencións.

7.º Declaración de axudas de minimis.

8.º Declaración, de ser o caso, de superficie dos locais comerciais.

9.º Declaración de non estar incurso/a en ningunha das prohibicións para obter a con-
dición de beneficiario/a recollidas nos puntos 2.º e 3.º do artigo 10 da Lei 9/2007, do 13 de 
xuño, de subvencións de Galicia.

10.º Declaración de non ter recibido axudas para os mesmos conceptos subvenciona-
bles da Consellería de Economía e Industria no período 2006-2010.

O beneficiario poderá identificar que a consellería xa dispón desa documentación indi-
cando no anexo o código de procedemento, en aplicación do artigo 35 f) da Lei 30/1992, 
do 26 de novembro (procedementos cunha antigüidade non superior a cinco anos). Así 
mesmo, poderá autorizar a consellería para a consulta dos datos de identidade do Minis-
terio de Administracións Públicas, de acordo co previsto no artigo 2 do Decreto 255/2008, 
do 23 de outubro. 

5. Unha vez obtida a documentación anterior, a colaboradora solicitará a subvención 
cos formularios que cubrirán e obterán necesariamente a través da aplicación informática 
correspondente establecida na oficina virtual desta consellería, sita no enderezo da inter-
net http://economiaeindustria.xunta.es, ou aquel que poida substituílo durante a vixencia 
desta orde.

Así mesmo, a través da citada aplicación informática, as colaboradoras obterán un do-
cumento de aceptación e sometemento ás condicións establecidas neste réxime de sub-
vencións, que deberá ser asinado polo/a solicitante. Se a colaboradora dispón dos medios 
adecuados e o/a solicitante dispón dun DNI dixital, deberase fomentar e permitir que se 
realice a sinatura electrónica do dito documento de aceptación na propia aplicación web, 
e neste caso a colaboradora non necesitará arquivar copia do dito documento. De non ser 
posible a sinatura electrónica, imprimirase o documento por duplicado para que o asine 
o/a solicitante e garde un exemplar, e o outro exemplar será arquivado pola colaboradora.

Para os trámites que se realicen na citada aplicación informática, o/a interlocutor/a da 
colaboradora necesitará posuír e empregar un certificado dixital, en vigor, conforme o dis-
posto no Decreto 164/2005, do 16 de xuño, polo que se crea o Rexistro Electrónico da 
Xunta de Galicia.

Artigo 6. Procedemento de concesión das subvencións.

1. O procedemento de concesión destas subvencións tramitarase ao abeiro do disposto 
no artigo 19.2.º da Lei 9/2007, do 13 de xuño, de subvencións de Galicia, que establece 
que as bases reguladoras das convocatorias de subvencións poderán exceptuar do requi-

sito de fixar unha orde de prelación entre as solicitudes presentadas que reúnan os requi-
sitos establecidos cando, polo obxecto e a finalidade da subvención, non sexa necesario 
realizar a comparación e prelación das solicitudes presentadas nun único procedemento 
ata o esgotamento do crédito orzamentario coas garantías previstas no artigo 31.4.º da 
Lei 9/2007, do 13 de xuño, de subvencións de Galicia, e facendo uso da tramitación pre-
vista no artigo 22 da dita lei.

2. As solicitudes de axudas someteranse a avaliación previa á resolución, e revisaranse 
en función do previsto neste réxime de subvencións, empregando procedementos telemá-
ticos automáticos de revisión das solicitudes de axudas que permitan a aprobación dentro 
dos criterios establecidos neste réxime de subvencións. As solicitudes completas e co-
rrectas en función da revisión efectuada, para as que exista dispoñibilidade orzamentaria, 
recibirán a avaliación previa positiva a través dos medios electrónicos establecidos nesta 
convocatoria.

De conformidade co establecido no artigo 71 da Lei 30/1992, do 26 de novembro, de 
réxime xurídico das administracións públicas e do procedemento administrativo común, 
se a solicitude non reúne os requisitos exixidos, requirirase a entidade colaboradora para 
que, nun prazo de 10 días hábiles, emende a falta ou presente os documentos preceptivos 
exixidos, con indicación de que, de non facelo así, se considerará que desiste da solicitude 
de subvención, logo da resolución que deberá ser ditada nos termos previstos no artigo 42 
da dita lei.

3. A concesión das subvencións efectuarase respectando a orde de rexistro de solicitu-
des de subvencións correspondentes ás avaliacións previas que resulten positivas, seguin-
do a orde de presentación a través da plataforma telemática ata esgotar o crédito dispo-
ñible. No caso de que para a última solicitude atendida non exista crédito suficiente tendo 
en conta o límite máximo de subvención posible para cada beneficiario (1.500 €), poderá 
atenderse a solicitude ata a contía dispoñible.

Todas as resolucións serán notificadas de acordo co establecido no artigo 59 da 
Lei 30/1992, do 26 de novembro, de réxime xurídico das administracións públicas e do 
procedemento administrativo común. As solicitudes desestimadas notificaranse indicando 
as causas de desestimación. 

4. O prazo máximo para resolver e notificar a resolución será de 3 meses contados des-
de a data de presentación da solicitude da axuda. Se transcorrese o prazo máximo para 
resolver sen que se ditase resolución expresa, os solicitantes poderán entender desesti-
madas as súas solicitudes por silencio administrativo, de conformidade co artigo 23.5 da 
Lei 9/2007, do 13 de xuño, de subvencións de Galicia.

5. No momento en que a consellería esgote a consignación orzamentaria establecida no 
artigo 3 destas bases reguladoras, e sen prexuízo de que a Administración poida optar por 
incrementar o crédito orzamentario nos supostos previstos nesta orde, porao en coñece-
mento das colaboradoras, e non admitirá nin aprobará ningunha nova solicitude, sen me-
noscabo da tramitación ordinaria das solicitudes de axuda correspondentes a avaliacións 
previas positivas xa comunicadas, de acordo co previsto no artigo 32 do Decreto 11/2009, 
do 8 de xaneiro, polo que se aproba o Regulamento da Lei 9/2007, do 13 de xuño, de sub-
vencións de Galicia.

En todo caso, a indicada circunstancia deberá ser publicada no DOG e na páxina web 
oficial da Consellería de Economía e Industria.

6. No prazo dun mes desde a notificación da avaliación previa positiva á entidade cola-
boradora, deberá realizarse a actuación subvencionable e presentar a entidade colabora-
dora a documentación xustificativa correspondente. En todo caso, a data límite de xustifi-
cación é o 10 de novembro de 2011.

Transcorrido o prazo indicado sen que a entidade colaboradora presente a documenta-
ción solicitada, de conformidade co disposto polo artigo 45.2 do Decreto 11/2009, requiri-
rase esta para que no prazo improrrogable de dez días a presente. A falta de xustificación 
en prazo non eximirá a colaboradora, ou o/a beneficiario/a no caso de que esta falta sexa 
imputable a el/a, das sancións que legalmente correspondan.

A falta de presentación da xustificación no dito prazo adicional suporá a cancelación 
da adhesión da entidade colaboradora, sen que esta cancelación afecte a xestión das 
axudas tramitadas de conformidade con anterioridade a ela, nos termos establecidos no 
artigo 14 do anexo I. O incumprimento de dito prazo adicional por causas imputables ao/a 
beneficiario/a no proceso de xustificación suporá a denegación da axuda ou, de ser o caso, 
a perda do dereito á subvención concedida e a obriga de reintegro.

Artigo 7. Desenvolvemento das actuacións subvencionables.

1. Unha vez que unha solicitude conte coa avaliación previa positiva, desenvolveranse 
as actuacións subvencionables e as colaboradoras emitirán a preceptiva factura.

2. A contía da subvención avaliada positivamente será reflectida pola colaboradora, no 
momento da emisión da factura ao/a beneficiario/a, como unha redución na cantidade para 
ingresar do importe total da factura. Esta redución calcularase aplicando a porcentaxe de 

subvención aprobada sobre o importe da base impoñible do investimento, isto é, excluíndo 
o IVE, e esta contía restarase do importe total para ingresar da factura, polo que a sub-
vención non supón ningunha minoración do IVE ou outros impostos que puidesen gravar 
o investimento.

A aplicación desta porcentaxe de subvención estará en todo caso limitada pola contía 
máxima que se establece para o investimento no artigo 4 destas bases reguladoras.

3. O/a beneficiario/a deberá realizar o pagamento íntegro da factura, descontando a 
contía da subvención avaliada positivamente, mediante pagamento con tarxeta bancaria 
(de débito ou crédito), transferencia ou ingreso bancario. Non se considerarán válidas para 
os efectos de xustificación outras formas de pagamento como obrigas de pagamento ou 
talóns, nin os pagamentos mediante arrendamento financeiro (renting, leasing, etc.) nin o 
pagamento en efectivo.

4. Calquera modificación sobrevida nos datos incluídos na solicitude de axuda (por 
exemplo, erro nos datos do/a beneficiario/a, nos importes, no equipamento que se vaia 
subvencionar, etc.) implica a necesaria anulación da solicitude pola entidade colaboradora, 
e debe dar lugar á presentación dunha nova solicitude de axuda.

Artigo 8. Réxime da aceptación e renuncia da subvención.

Sen prexuízo dos recursos que procedan contra a resolución, transcorridos dez días 
desde a notificación sen que o interesado comunicase expresamente a súa renuncia á 
subvención, entenderase que a acepta e desde ese momento adquirirá a condición de 
beneficiario.

A renuncia á subvención deberá ser motivada e poderá facerse axustándose ao modelo 
que se inclúe como anexo VII. 

Artigo 9. Obrigas dos/as beneficiarios/as.

 Son obrigas dos/as beneficiarios/as as recollidas no artigo 11 da Lei 9/2007, entre as 
cales destacan as seguintes:

1. Cumprir o obxectivo, executar o proxecto, realizar a actividade ou adoptar o compor-
tamento que fundamenta a concesión das subvencións.

2. Xustificar ante a entidade colaboradora o cumprimento dos requisitos e das condi-
cións, así como a realización da actividade e o cumprimento da finalidade que determinen 
a concesión da subvención.

3. As persoas beneficiarias someteranse ás actuacións de inspección e control que 
esta consellería poida efectuar respecto á xestión destas subvencións, e que permitan a 
xustificación financeira ante a Intervención Xeral da Comunidade Autónoma e o Tribunal 
de Contas, e do Tribunal de Contas da Comisión Europea, así como as comprobacións 
previstas na lexislación do Consello de Contas, de acordo co establecido na Lei 38/2003, 
do 17 de novembro, xeral de subvencións, e na Lei 9/2007, do 13 de xuño, de subvencións 
de Galicia.

4. Facilitar toda a información que lle sexa requirida pola Intervención Xeral da Comuni-
dade Autónoma, polo Tribunal de Contas e polo Consello de Contas no exercicio das súas 
funcións de fiscalización e control do destino das subvencións

5. Manter a propiedade sobre os investimentos subvencionados, e a vinculación destes 
á actividade económica que motivou a subvención, durante un período mínimo de 5 anos. 
Necesariamente os investimentos estarán dedicados a actividades e centros de traballo en 
Galicia.

6. Proceder ao reintegro dos fondos percibidos nos supostos previstos no artigo 33 da 
Lei 9/2007.

7. Os/as beneficiarios/as quedan exentos de xustificar que se encontran ao día do paga-
mento das obrigas coa Facenda Pública do Estado, da Administración autónoma así como 
coa Seguridade Social, ou ser debedor/a por resolución de procedencia de reintegro, de 
acordo co recollido no artigo 49.un.l) da Lei 14/2010, do 27 de decembro, de orzamentos 
xerais da Comunidade Autónoma de Galicia para o ano 2011.

8. As persoas beneficiarias deberán comunicarlle ao órgano concedente ou á entidade 
colaboradora a obtención doutras subvencións, axudas, ingresos ou recursos que finan-
cien as actividades subvencionadas, especificando aquelas axudas obtidas por de minimis, 
para os efectos de poder comprobar o cumprimento do límite cuantitativo a que fai referen-
cia o artigo 2.4 destas bases. Así mesmo, comunicarán a modificación das circunstancias 
que fundamentasen a concesión da subvención.

Esta comunicación deberá efectuarse no momento en que se coñeza e, en todo caso, 
con anterioridade á xustificación da aplicación dada aos fondos percibidos.

9. Os/as beneficiarios/as deberán manter un sistema de contabilidade separado ou un 
código contable axeitado que facilite unha pista de auditoría apropiada en relación con 

todos os gastos relacionados co investimento realizado ao abeiro desta orde, e deberán 
conservar os xustificantes orixinais e o resto da documentación relacionada coa subven-
ción outorgada desde a data da concesión ata tres anos despois do peche do programa 
operativo, de acordo co disposto nos artigos 60 e 90 de Regulamento (CE) 1083/2006 do 
Consello, do 11 de xullo de 2006, e deberán restituír a subvención outorgada nos casos en 
que concorra causa de reintegro. 

A falsidade ou inexactitude nos datos e documentos achegados polos/as beneficiarios/as 
poderá dar lugar á denegación da axuda ou, con posterioridade, á perda do dereito á 
subvención e ao seu reintegro, así como á aplicación do réxime sancionador previsto na 
normativa en materia de subvencións públicas.

Artigo 10. Obrigas específicas de publicidade.

1. Os/as beneficiarios/as deberán adoptar as medidas de difusión contidas no punto 3 
do artigo 15 da Lei 9/2007, de subvencións de Galicia.

Os/as beneficiarios/as deberán dar a adecuada publicidade do carácter público do finan-
ciamento en todas as actuacións que deriven da execución do proxecto, en cumprimento do 
artigo 15.3.º da Lei 9/2007, de subvencións de Galicia. En concreto, os/as beneficiarios/as 
de axudas deberán facer constar o cofinanciamento dos activos adquiridos ao abeiro desta 
axuda con fondos da Xunta de Galicia a través da Consellería de Economía e Industria. 
Para isto empregarán adhesivos ou distintivos similares coa lenda «Proxecto cofinanciado», 
xunto co escudo normalizado da Xunta de Galicia.

Para dar cumprimento á publicidade do cofinanciamento, seguiranse as instrucións 
que se recollen no enderezo da internet http://economiaeindustria.xunta.es no seu enlace 
«Axudas» da Consellería de Economía e Industria e dentro deste no sitio dedicado ao pro-
cedemento IN214A. 

2. Ademais, os/as beneficiarios/as deberán cumprir as medidas en materia de información 
e publicidade reguladas na sección 1 do capítulo II do Regulamento (CE) 1828/2006 da Co-
misión, do 8 de decembro, e no artigo 1, números 1 e 2, do Regulamento (CE) 846/2009 da 
Comisión, do 1 de setembro de 2009, e que se recollen na Guía de publicidade e información 
das intervencións cofinanciadas polos fondos estruturais 2007-2013, e que poden consul-
tarse na páxina web http://www.conselleriadefacenda.es/web/portal/guia-intervencions-
cofinanciadas-fe.

En aplicación desta normativa en materia de publicidade, os/as beneficiarios/as deberán 
ter en conta que, de acordo co artigo 9 do citado Regulamento (CE) 1828/2006 e co arti-
go 1.2 a) do Regulamento (CE) 846/2009, todas as medidas de información e publicación 
establecidas incluirán os elementos seguintes:

– O emblema da Unión Europea.

– Referencia ao Fondo Europeo de Desenvolvemento Rexional (Feder).

– Declaración do Fondo: «Unha maneira de facer Europa».

– Proporcionalidade entre emblemas.

A aceptación desta axuda supón a publicación na lista de beneficiarios prevista nos ar-
tigos 6 e 7.2 d) do Regulamento (CE) 1828/2006 da Comisión.

Artigo 11. Xustificación e pagamento ás entidades colaboradoras. 

1. Para a xustificación da axuda e o pagamento ás entidades colaboradoras, observa-
rase o disposto para ese fin no anexo I desta orde, que regula o proceso de selección de 
entidades colaboradoras e as condicións de colaboración en relación con esta convocato-
ria de subvencións.

2. A consellería poderá solicitar do/a beneficiario/a calquera información complemen-
taria que poida considerar durante a vixencia desta orde. A falsidade ou inexactitude nos 
datos recollidos nas solicitudes de subvención, así como na documentación requirida, im-
putable ás entidades colaboradoras, poderá dar lugar á aplicación do réxime sancionador 
previsto na normativa de aplicación en materia de subvencións públicas.

Artigo 12. Órganos competentes. 

1. A Dirección Xeral de Comercio será o órgano competente para a instrución do proce-
demento de concesión da subvención, así como para realizar a proposta de resolución ao 
conselleiro, correspondendo ao conselleiro de Economía e Industria ditar a resolución que 
corresponda, sen prexuízo da delegación noutros órganos.

2. A Dirección Xeral de Comercio será o órgano competente para a aplicación dos medios 
informáticos, electrónicos e telemáticos que se empreguen neste réxime de subvencións, 
así como para a definición das especificacións, programación, mantemento, supervisión e 

control da calidade das aplicacións dos medios utilizados para a actuación administrativa 
automatizada. Estas actuacións, en todo caso, poderán ser impugnadas ante o conselleiro 
de Economía e Industria (artigo 39 da Lei 11/2007 e 22.7 do Decreto 198/2010).

Artigo 13. Incumprimento, reintegros e sancións.

1. O incumprimento das obrigas contidas nestas bases reguladoras, na convocatoria ou 
na demais normativa aplicable, así como das condicións que, de ser o caso, se establezan 
na resolución de concesión, dará lugar á obriga de devolver total ou parcialmente as sub-
vencións percibidas, así como os xuros de demora correspondentes.

2. Para facer efectiva a devolución a que se refire o punto anterior tramitarase o oportu-
no procedemento de reintegro, que se axustará ao previsto no título II da Lei 9/2007, do 13 
de xuño, de subvencións de Galicia.

3. Aos/ás beneficiarios/as das subvencións reguladas nestas bases seralles de aplica-
ción o réxime de infraccións e sancións previsto no título IV da dita Lei 9/2007.

Artigo 14. Modificación da resolución.

Toda alteración das condicións tidas en conta para a concesión da subvención e, en 
todo caso, a obtención concorrente de subvencións ou axudas outorgadas por outras ad-
ministracións ou entes públicos ou privados, nacionais ou internacionais, poderá dar lugar 
á modificación da resolución de concesión.

Artigo 15. Consentimentos e autorizacións dos/as solicitantes das subvencións.

1. De conformidade co artigo 20.3.º da Lei 9/2007, se o solicitante indica que certa do-
cumentación que se deba usar neste procedemento xa consta en poder da consellería, a 
presentación da solicitude implica a autorización ao órgano instrutor para acceder a esa 
documentación.

2. De acordo co establecido na disposición adicional primeira do Decreto 132/2006, do 
27 de xullo, de creación dos rexistros de axudas, subvencións e convenios e de sancións 
da Xunta de Galicia, a persoa solicitante da subvención consente expresamente a inclusión 
e publicidade dos datos relevantes referidos ás axudas e subvencións recibidas, así como 
ás sancións impostas, no dito rexistro, feito que terá lugar agás nos supostos legalmente 
establecidos.

3. De conformidade co artigo 13.4.º da Lei 4/2006, do 30 de xuño, de transparen-
cia e de boas prácticas na Administración pública galega, esta consellería publicará na 
súa páxina web oficial a relación dos/as beneficiarios/as e o importe das subvencións 
concedidas, polo que a presentación da solicitude leva implícita a autorización para o 
tratamento necesario dos datos dos/as beneficiarios/as e a súa publicación na citada 
páxina web, coas excepcións previstas no artigo 15.2.º d) da Lei 9/2007, do 13 de xuño, 
de subvencións de Galicia.

4. A presentación da solicitude implica o coñecemento e a aceptación do contido da 
convocatoria e das bases reguladoras.

Artigo 16. Réxime de recursos.

As resolucións ditadas ao abeiro deste réxime de subvencións poñerán fin á vía admi-
nistrativa e contra elas poderán interpoñerse os seguintes recursos, sen prexuízo de que 
os interesados poidan exercer calquera outro que consideren procedente:

– Recurso potestativo de reposición ante o conselleiro de Economía e Industria, no pra-
zo dun mes contado a partir do día seguinte ao da notificación da resolución, se esta fose 
expresa, ou de tres meses contados a partir do seguinte a aquel en que se produza o acto 
presunto.

–  Recurso contencioso-administrativo ante a Sala do Contencioso-Administrativo do 
Tribunal Superior de Xustiza de Galicia, no prazo de dous meses contados desde o día 
seguinte ao da notificación da resolución, se esta fose expresa, ou de seis meses contados 
a partir do seguinte a aquel en que se produza o acto presunto.

Artigo 17. Incompatibilidade.

As subvencións recollidas a través desta orde serán incompatibles con calquera outro 
tipo de subvención pública ou privada que poida recibir o/a beneficiario/a para a adquisi-
ción do mesmo investimento.

Artigo 18. Publicidade das subvencións concedidas.

Dado que os importes das subvencións concedidas, individualmente consideradas, son 
de contía inferior a 3.000 €, non será necesaria a publicación no DOG, e poderá substi-

tuírse esta pola publicación das subvencións concedidas na páxina web da Consellería de 
Economía e Industria, segundo o disposto no artigo 15.2.º c) da Lei 9/2007, do 13 de xuño.

Artigo 19. Protección de datos.

A Consellería de Economía e Industria velará polos datos de carácter persoal incorpora-
dos a este procedemento administrativo e observarase o disposto na Lei orgánica 15/1999, 
do 13 de decembro, de protección de datos de carácter persoal, e na súa normativa de 
desenvolvemento. Os datos non serán obxecto de cesión a terceiros agás de conformidade 
coas disposicións legais e regulamentarias aplicables ao caso.

A finalidade da recollida e tratamento dos datos persoais será estritamente a xestión e 
tramitación do expediente correspondente e as que deriven da aplicación da Lei 4/2006, de 
transparencia e boas prácticas na Administración pública galega.

Os/as beneficiarios/as poderán en todo momento exercer os dereitos de acceso, rectifi-
cación e cancelación previstos na Lei orgánica 15/1999, do 13 de decembro, de protección 
de datos de carácter persoal, así como no R.D. 1720/2007, do 21 de decembro, polo que 
se desenvolve o regulamento da citada lei.

Artigo 20. Remisión normativa.

Para todo o non previsto nestas bases observarase o previsto na Lei 9/2007, do 13 de 
xuño, de subvencións de Galicia, e no Decreto 11/2009, do 8 de xaneiro, polo que se apro-
ba o Regulamento da Lei 9/2007. Ademais, observarase o disposto na normativa básica 
da Lei 38/2003, do 17 de novembro, xeral de subvencións, no Real decreto 887/2006, do 
21 de xullo, polo que se aproba o regulamento da dita lei, na Lei 11/2007, do 22 de xuño, 
de acceso electrónico dos cidadáns aos servizos públicos, e no Decreto 198/2010 polo 
que se regula o desenvolvemento da Administración electrónica na Xunta de Galicia e nas 
entidades dela dependentes.

Así mesmo, observarase o previsto no Regulamento comunitario 1998/2006 da Comi-
sión, do 15 de decembro de 2006, relativo á aplicación dos artigos 87 e 88 do Tratado ás 
subvencións de minimis (DOUE L 379, do 28.12.2006) e, pola orixe das partidas orzamen-
tarias, nos regulamentos (CE) 1080/2006 (DOUE do 31.7.2006), 1083/2006 (DOUE do 
31.7.2006) e 1828/2006 (DOUE do 15.2.2007), relativos ao Fondo Europeo de Desenvol-
vemento Rexional (Feder).

